Versjon pr. juni 2012


BJØRGVIN BISPEDØME – HANDLINGSPLAN VED MISTANKE ELLER KLAGE MOT ARBEIDSTAKAR OM SEKSUELLE OVERGREP OG LOKAL BEREDSKAPSPLAN 
(vedlegg til 3.15)
HANDLINGSPLAN FOR BJØRGVIN BISPEDØMERÅD ETTER AT DET ER MOTTEKE MELDING OM MISTANKE ELLER KLAGE MOT ARBEIDSTAKAR OM SEKSUELLE OVERGREP 

KVA ARBEIDSGJEVAR GJER

Arbeidsgjevarrepresentantane i Den norske kyrkja, Kultur- og kyrkjedepartementet (KKD), Kirkelig arbeidsgiver- og interesseorganisasjon (KA)og Bispemøtet har utarbeidd ”Veiledningshefte for kirkelige arbeidsgivere ved mistanke om eller anklage mot arbeidstaker om seksuelle overgrep”. Dette heftet gjev god rettleiing i korleis arbeidsgjevar skal handtera slike saker på ein god måte. Denne handlingsplanen skal sikra at hovudpunkta i heftet blir følgt når tiltak skal iverksetjast, og viser kva bispedømet som arbeidsgjevar vil gjera.

Målsetjinga er å bidra til at Den norske kyrkja handterer saker der ein tilsett er mistenkt for seksuelle overgrep, på ein profesjonell og best mogeleg måte. Handteringa skal vera i tråd med kyrkja sine etiske grunnverdiar, juridisk korrekt, og den skal vera korrekt når det gjeld sakshandsaming. Kyrkjelege arbeidsgjevarar er difor oppmoda til å utarbeida ein plan for krisehandtering med fokus på arbeidsgjevaransvaret. 

Det vert også vist til Bjørgvin bispedømeråd sin lokale beredskapsplan ved mistanke om eller klage mot arbeidstakar om seksuelle overgrep. Beredskapsplanen handlar i første rekkje om kva den personen skal gjera som får mistanke, eller melding om mistanke eller klage om overgrep gjort av ein kyrkjeleg tilsett.

Handlingsplanen skal medverke til at mistankar og klager vert handterte korrekt, og vidareformidla til rette instansar (politi, barnevern osv.) så snart som mogeleg etter at mistanken/klagen er motteken. I rolla som arbeidsgjevar skal ein handtere dei arbeidsrettslege sidene av saka. I tillegg skal ein informere den mistenkte og den krenka om aktuelle faginstansar som kan ivareta dei (Sjelesorgsenteret og Senter for Livsmestring ved Stiftelsen Bergen Diakonissehjem, osv.).  Vidare også sørgja for at dei involverte familiane, stabane og kyrkjelydane får naudsynt støtte, informasjon og oppfølgjing.

Kven skal ein melde frå til på bispedømekontoret? 

Melding om mistanke eller klage mot arbeidstakar som seksuelle overgrep går til leiaren for   personal- og serviceseksjonen ved Bjørgvin bispedømekontor. Seksjonsleiaren samarbeider alltid med den aktuelle prosten i handsaminga av saka. Biskop og stiftsdirektør blir orienterte omgåande.

Biskopen har eit personaletisk fagråd med psykiater/psykolog, jurist og sjelesørgjar som han kallar inn ved behov. Desse vert som ein hovudregel alltid spurt til råds snarast.  

Arbeidsgjevar tar alle slike meldingar alvorleg. Det vert ikkje stilt spørsmål ved truverdet til den som melder ei slik sak. 

Alt som blir observert og gjort i saka, blir notert og arkivert, unnatatt innsyn.

Arbeidsgjevar tar ikkje stilling i saka, men gjev informasjon vidare til dei rette instansane.

Arbeidsgjevar skal vurdere arbeidsrettslege sanksjonar uavhengig av resultatet i ei eventuell straffesak. I saker der det er mistanke om at born er krenka, skal arbeidsgjevar alltid drøfte saka med politiet før ein konfronterer den mistenkte eller set i verk arbeidsrettslege sanksjonar, dette for å unngå å miste bevis. I samband med mistanke eller klage, vil suspensjon vere mest aktuelt. Suspensjon er eit alvorleg tiltak og må derfor vurderast nøye i kvart tilfelle. 

Sjølv om handlinga ikkje er straffbar eller den vaksne krenka ikkje vil anmelde saka, kan handlinga kategoriserast som uakseptabel for ein tilsett innanfor kyrkja og det vil kunne vere grunnlag for arbeidsrettslege sanksjonar. I desse tilfella vil ordensstraff, skriftleg åtvaring, omplassering eller oppseiing vere mest aktuelt.

Mistenkt arbeidstakar skal få informasjon om ulike faginstansar som kan ivareta han/ho, så som  Sjelesorgsenteret og Senter for Livsmestring ved Stiftelsen Bergen Diakonissehjem, fastlege, psykolog, fagforeining, osv. Arbeidsgjevar skal ikkje sjølv gjere dette.
Bjørgvin bispedøme samarbeider med Stiftelsen Kirkens Ressurssenter mot vold og seksuelle overgrep vedkomande kontaktperson for krenka i slike saker. Bispedømet sin kontaktperson for krenka personar får ein kontakt med ved å venda seg til ressurssenteret på telefon 23 22 79 30 / 47 81 40 66.

Den som er krenka 

Den krenka kan ha ulike relasjonar til den som er mistenkt. Arbeidsgjevar skal handle ut frå om det er eit barn eller ein vaksen som er krenka, sjå nedanfor. Dersom den krenka er eit barn, vil Barnehuset vere ein viktig samtalepartnar. Barnehuset er ein del av polititenesta og har spesielle oppgåver og fullmakter.

a)  Den krenka er ein vaksen person

Den krenka må sjølv avgjere om han/ho vil melde saka til politiet. 

Arbeidsgjevar skal informere om aktuelle faginstansar som kan ivareta dei, så som ”Kirkens ressurssenter mot vold og seksuelle overgrep”, Sjelesorgsenteret og Senter for Livsmestring ved Stiftelsen Bergen Diakonissehjem, fastlege, psykolog, osv.
b) Den krenka er eit barn og/eller psykisk utviklingshemma

Arbeidsgjevar skal ta kontakt med Barnehuset i Bergen og drøfte saka anonymt. Før arbeidsgjevar melder saka til politiet, bør foreldra/føresette og barnet, dersom alder og modning tilseier det, få uttale seg. Dersom ingen av desse ønskjer å melde saka, må arbeidsgjevar vurdere om saka likevel skal meldast. 

Arbeidsgjevar, eller den arbeidsgjevar gjev i oppdrag å vera ansvarleg for kontakt med føresette, skal ha jamnleg kontakt med dei om kva arbeidsgjevar gjer i saka.
c) Den krenka er arbeidstakar sitt biologiske barn, fosterbarn, adoptivbarn 

Arbeidsgjevar skal ta kontakt med Barnehuset i Bergen og drøfte saka anonymt. I desse tilfella kan ein eller begge av foreldra/føresette vere mistenkt. Dersom begge foreldra/føresette er mistenkt, skal barnet få utpeikt setteverge. Det same gjeld dersom berre ein av foreldra er mistenkt, men den andre forelderen ikkje tek i vare barnet sine interesser. Overformynderiet utnemner setteverge for barnet. Barnevernet/politiet tar kontakt med overformynderiet vedkomande dette. Barnevernet, politiet og Barnehuset, samt setteverge tek i vare barnet sine interesser i desse sakene. 

Media

Det vert laga ein plan for korleis handtere interesse frå media så snart det er mottatt melding om mistanke om overgrep. Ein person vil ha ansvaret for å uttale seg. Det vert vurdert frå sak til sak kven dette skal vere. Alle førespurnader vert vist vidare til denne talspersonen. Om saka er meld til politiet, har dei det primære ansvaret for informasjonen til media.

Jfr Veiledningsheftet frå KKD, kap 7: Informasjon.

Nyttige adresser og telefonnummer

Bjørgvin bispedøme sine kontaktpersonar i overgrepssaker:


Hordaland: Tone Sævi






mobil: 92 68 81 16

Sogn og Fjordane: Anne Stubdal 





mobil: 41 67 55 53

Barnehuset: 


internett: www.barnehuset.net

telefon: 55 55 69 00

Kirkens ressurssenter: 
internett: www.kirkens-ressurssenter.no 
telefon: 23 22 79 30

 Planen er vedteken av Bjørgvin bispedømeråd i møte den 28.09.2010.
LOKAL BEREDSKAPSPLAN VED MISTANKE OM ELLER KLAGE MOT ARBEIDSTAKAR OM SEKSUELLE OVERGREP

Bakgrunn:

Arbeidsgjevarrepresentantane i Den norske kyrkja, Kultur- og kyrkjedepartementet (KKD), Kirkelig arbeidsgiver- og interesseorganisasjon (KA)og Bispemøtet har utarbeidd ”Veiledningshefte for kirkelige arbeidsgivere ved mistanke om eller anklage mot arbeidstaker om seksuelle overgrep”. 

Målsetjing:

Målsetjinga er å bidra til at Den norske kyrkja handterer saker der ein tilsett er mistenkt for seksuelle overgrep, på en profesjonell og best mogeleg måte. Handteringa skal vera i tråd med kyrkja sine etiske grunnverdiar, juridisk korrekt, og den skal vera korrekt når det gjeld sakshandsaming. Kyrkjelege arbeidsgjevarar er difor oppmoda til å utarbeida ein plan for krisehandtering med fokus på arbeidsgjevaransvaret. 

Avgrensing:

Planen for Bjørgvin bispedøme handlar i første rekkje om kva den personen skal gjera som får melding om mistanke eller klage om overgrep gjort av ein kyrkjeleg tilsett. Planen skal også kunna brukast der det er mistanke om overgrep eller uakseptabel oppførsel frå frivillege medarbeidarar i kyrkja. Det er difor tatt med eit avsnitt om ”Der den mistenkte eller klaga er frivilleg medarbeidar eller tillitsvalt i eit av kyrkja sine råd og utval.” Planen avgrensar seg mot saker med mistanke om overgrep frå personar som ikkje er kyrkjelege medarbeidarar (born eller andre ungdomar, familiemedlemmer, framande, osv), saker der kyrkja si oppgåve berre er diakonal.

Definisjonar og begrep:

Arbeidsgjevar vil for kyrkjeleg tilsette vera anten fellesråd, sokneråd eller departement/bispedømeråd. Biskopen har delegert mynde frå departementet, det same gjeld bispedømerådet. ”Arbeidsgjevar” vil i denne planen vera den som er arbeidsgjevar etter lov- og regelverk, eller den som har fullmakt til å opptre på denne sine vegne. Dette vil oftast vera kyrkjeverja for fellesråds- og soknerådstilsette. Prostane er næraste overordna for prestane, men vedtaksmynde (retten til å treffa vedtak om suspensjon/oppseiing/avskjed) ligg til bispedømerådet og departementet. I saker der mistanke eller klage vert retta mot ein arbeidstakar i den andre arbeidsgjevarlinja, sjå eige avsnitt.

Ein arbeidsgjevar treng ikkje kjenna til alt som har skjedd eller vita kva paragraf eit overgrep kjem inn under for å handla. Ei oversikt over nokre begrep kan likevel vera nyttig for arbeidsgjevar eller den som først får opplysingar om eit mogeleg strafferettsleg tilhøve.

Dei juridiske definisjonane av ulike seksuelle overgrep finn ein i straffelova sitt kapittel 19 om seksualbrotsverk. Desse vert graderte etter kor alvorlege dei er.

Seksuelt krenkjande eller anna usømeleg åtferd skjer i handling eller ord, anten ovanfor eller i nærvær av ein annan person. Eksempel på dette er blotting, onanering, å visa pornografiske bilete eller filmar, samt slibrig snakk. 

Seksuell handling førekjem i fysisk kontakt med eit anna menneske. Eksempel på dette er å røra ved eller kjenna på kjønnsorgan eller bryst utanpå eller innanfor kleda. 

Seksuell omgong er den grovaste forma for seksuelle overgrep. Begrepet omfattar samleie, men også andre seksuelle handlingar av ein viss intensitet, som til dømes å kjenna på ein annan person sine kjønnsorgan, masturbering eller samleieliknande rørsler. 

Utsette sin alder

Alle personar under 18 år er definerte som born etter norsk lovgjeving. I Noreg er den seksuelle lågalderen 16 år. All seksuell omgong med, og seksuell handling eller åtferd overfor born under 16 år er i utgongspunktet straffbart, utan omsyn til om barnet gav samtykke eller sjølv tok initiativet. Dersom barnet er under 14 år, er straffene endå strengare. Å vera uvitande om barnet sin rette alder, fritar ikkje for straff.

Misbruk av stilling

Straffelova sin § 193 sett straff for den som skaffar seg eller andre seksuell omgong ved misbruk av stilling, avhengighetsforhold, eller ved å utnytta nokon si  psykiske liding eller psykiske utviklingshemming. Denne paragrafen kan til dømes vera aktuell i samband med sjelesorg eller der ein vaksen er leiar av barne- og ungdomsarbeid.

Uakseptabel oppførsel / grenseoverskridande åtferd

Det kan førekoma oppførsel med seksuelle undertonar som er uakseptabel, sjølv om den ikkje vert omfatta av straffelova. Tilliten menneske har til kyrkja, føreset eit medvite tilhøve til medmenneske sine grenser, også intimitetsgrensene. 

KVA GJER EIN MEDARBEIDAR NÅR MISTANKE ELLER KLAGE BLIR MOTTATT?

	1. Mottak av mistanke eller klage om overgrep mot born

	Mistanken eller klaga kjem frå det utsette barnet sjølv eller frå eit anna barn:

Lytt til det barnet har å fortelja. 

Unngå å stilla leiande spørsmål.

Noter ned kva som førte til denne samtalen, innhaldet og kva spørsmål som har blitt stilt.

Ikkje press på for å få meir informasjon.

Etterforsking og avhør av born er politiet si oppgåve.

Forklar at opplysingane er så alvorlege at andre vaksne må få vita om det.

Orienter med ein gong den mistenkte sin arbeidsgjevar om opplysingane som er gitt av barnet.

Arbeidsgjevar har ansvaret for å følgja dette opp vidare. Det gjeld informasjon, eventuelt å melda det til politiet og mogelege sanksjonar ovanfor den mistenkte, i tillegg til å sikra at barnet som er utsett, og familien, blir godt ivaretatt.



	Mistanken eller klagen er sett fram av ein  annan tilsett enn den mistenkte:

Dersom ein tilsett har mistanke om at eit barn vert utsett for seksuelle overgrep, må den tilsette med ein gong informera arbeidsgjevaren til den som er mistenkt. Sjå også neste avsnitt.



	Mistanken eller klagen blir sett fram av andre vaksne, til dømes føresette til det utsette barnet:

Noter ned opplysingane som blir gitt. Spør om mistanken er tatt opp med andre og be om at mistanken ikkje vert tatt opp med andre før meldaren blir kontakta igjen.

Opplys om at ein ikkje kan garantera anonymitet, og at det vil bli vurdert kva som skal skje vidare, men at meldaren vil få informasjon.

Orienter om at opplysingane vil bli gitt vidare til den mistenkte sin arbeidsgjevar med det same, og at det kan bli aktuelt med ny samtale før det blir tatt stilling til vidare tiltak.

Informer arbeidsgjevaren til den som er mistenkt.



	2. Mottak av mistanke eller klage om overgrep mot vaksne

	Mistanken eller klagen kjem frå den utsette sjølv:

Lytt til det som blir fortalt.

Spør om den utsette sjølv ønskjer at informasjonen skal takast vidare til den mistenkte sin arbeidsgjevar.

Orienter arbeidsgjevaren hvis den utsette samtykkjer, eventuelt saman med den utsette.



	Mistanken eller klaga kjem frå ein annan enn den utsette sjølv:

Lytt til det som blir fortalt.

Spør om den som melder, sjølv har drøfta saka med den utsette.

Meld frå til arbeidsgjevaren til den som er mistenkt.



	3. Informasjon frå politiet

	Informasjon frå politiet om at ein tilsett er mistenkt for, sikta for eller har gjort seksuelle overgrep, skal alltid gå direkte til arbeidsgjevar som har kompetanse, dvs mynde til å treffa avgjerd om arbeidsrettslege sanksjonar.



	4. Ein tilsett erkjenner sjølv overgrep

	Lytt til vedkomande si forklaring og varsla arbeidsgjevaren.

Lag eit notat, saman med arbeidsgjevaren, om det som kjem fram i samtalen. Den tilsette får kopi. Det kan vera ei føremun om også ein tredje person er til stades under samtalen. Det vidare ansvaret ligg hjå arbeidsgjevaren.




Viktige moment:

· Berre den tilsette sin arbeidsgjevar skal handla i høve til den tilsette. For Bjørgvin bispedøme vil det i denne samanheng vera biskop/seksjonsleiar eller prost som tar avgjerd og handlar i høve til den tilsette, politi, fellesråd eller andre. Den som mottar opplysingar, må ikkje føregripa det arbeidsgjevar skal gjera eller lova noko på arbeidsgjevar sine vegne. Dersom saka vert meld til politiet, er det viktig at politiet styrer den vidare saksgongen og avgjer/gjev råd om kven som skal informerast og kva som skal formidlast.
· Den som tar imot informasjon, skal ikkje sjølv vurdera opplysingane eller gjera undersøkingar. 

· Det er arbeidsgjevar sitt ansvar å kontakta politiet for eventuelt å be om råd eller melda ei sak. Dess færre som vert involvert, dess meir kontroll har ein på informasjonsflyten. 
· Teieplikt: Forvaltinga si teieplikt bind alle som gjer teneste for eit lovbestemt kyrkjeleg organ, jf. kyrkjelova § 38. Den gjeld for opplysingar som ein får i samband med tenesta eller arbeidet og gjeld uavhengig av på kva måte ein får tilgong på opplysingane; gjennom dokument, samtale med saka sine partar eller samtale med tredjeperson. Denne teieplikta er ikkje til hinder for at politiet vert varsla ved mistanke om seksuelle overgrep. Prestar har i tillegg ei yrkesmessig teieplikt som gjeld tilhøve dei vert fortalde om i fortrulege samtalar fordi dei er prestar (også kalt sjelesørgerisk teieplikt). Det å røpa eit konfident-/sjelesørgjartilhøve vil kunna vera brot på teieplikta. 
Når vi kryssar arbeidsgjevarlinjene

Når ein får informasjon i ei anna linje enn mistenkte si arbeidsgjevarlinje, går meldinga til ansvarleg leiar i eiga arbeidsgjevarlinje. Denne vurderer og tar saka vidare til leiinga i den andre linja. Det er særleg viktig med riktig og god kommunikasjon på leiarnivået i samband med dei vigsla stillingane (kateketar, diakonar og kantorar) der biskopen har tilsynsansvar, medan fellesråda har arbeidsgjevaransvaret med dei rettar og plikter det medfører.

Der den mistenkte eller klaga er frivilleg medarbeidar eller tillitsvalt i eit av kyrkja sine råd  

Soknerådet er det ansvarlege organet i saker som gjeld kyrkjelyden si verksemd. Dette gjeld også klager om seksuelle krenkingar som vert retta mot frivillege medarbeidarar eller dei som er valt inn i kyrkja sine råd og utval. Det vert rådd til å oppretta eit beredskapsteam for å ivareta ei rask og nødvendig sakshandtering i slike saker, der soknerådsleiar, sokneprest og evt personalleiar skal vera med. Desse skal straks

· kontakta fellesråd og bispedømeråd for bistand 

· kontakta politiet for fagleg rettleiing

Kyrkjelyden sitt beredskapsteam skal

· sjå til at impliserte blir ivaretatt av fagleg kompetent personale

· sjå til at kyrkjelyden og miljøet som er ramma, blir ivaretatt på ein fagleg forsvarleg måte

· ta nødvendige avgjerder ut frå fullmakter gitt av soknerådet

· gje soknerådet nødvendig og adekvat informasjon

Presentasjon og oppfølging / førebyggjande arbeid

Alle tilsette i kyrkjelege stillingar kan koma i ein situasjon der dei får opplysingar som gjeld mistanke eller klage retta mot ein annan i organisasjonen. Då er det viktig at alle er trygge på kven som er rette person å varsla til, som har ansvaret for den vidare oppfølginga. Alle leiarar med personalansvar skal formidla dette til alle sine medarbeidarar i organisasjonen. 

Som ledd i det førebyggjande arbeidet, bør ein ha rutinar og organisera dei praktiske tilhøva på ein måte som gjer overgrep vanskeleg. I den praktiske tilrettelegginga må ein freista å laga sunne, førebyggjande rutinar, og samstundes unngå mistenkeleggjering.

Dette planutkastet er laga av ei arbeidsgruppe der følgjande personar har vore med:

Frå Bergen kirkelige fellesråd:

Ann Kristin Langeland, personal- og administrasjonssjef

Inger Dahl, administrasjonsleder

Tone T. Totland, diakon

Frå Bjørgvin bispedøme:

Gunvor Taule Mjanger, seksjonsleiar

Helge Hitland, prost

Marit Isaksen Espedalen, sokneprest

Planen er drøfta med tillitsvalte og handsama i regionalt arbeidsmiljøutval for presteskapet.
Planen er vedteken av Bjørgvin bispedømeråd i møte den 28.09.2010.

